
Qimmeqarneq qitsuuteqarnerlu pillugit Inatsisartut peqqussutissaattut 
siunnersuut 

pillugu 

Inatsisartut Inatsiseqarnermut ataatsimiititaanit 

 
ISUMALIUTISSIISSUT 

 
Siunnersuutip aappassaaneerlugu suliarineqarnissaanut tunniunneqartoq 

 
Suliassamik suliarinninnermi Inatsisartut Inatsiseqarnermut ataatsimiititaanit 
peqataapput 

 
inatsisartuni ilaasortaq Otto Steenholdt (A), siulittaasoq 
inatsisartuni ilaasortaq Laannguaq Lynge (S) 
inatsisartuni ilaasortaq Niels MįtāK (S) 
inatsisartuni ilaasortaq Anders Nilsson (A) 
inatsisartuni ilaasortaq Johan Lund Olsen (IA) 

 
Inatsisartut Inatsiseqarnermut ataatsimiititaata qimmeqarneq qitsuuteqarnerlu pillugit 
Inatsisartut peqqussutissaattut siunnersuut suliaraa, tassungalu atatillugu imatut 
oqaaseqaateqarumalluni: 

Ataatsimiititamit pingaartinneqarmat kalaallit qimmiata qimuttup 
immikkuullarissuunerata erseqqissarneqarnissaa aammalu kalaallit qimmiisa 
qimuttut allanik akuneqatsaaliorneqarnissamut illersorneqarnissaannik 
siunertaqarneq inatsisartut inatsisissaata qulequtaanut naleqqussarniarlugu, 
ataatsimiititap isumaqatigiittup inassutigaa inatsisartut inatsisaata qulequtaa 
imaalillugu allanngortinneqassasoq: 

"Qitsuuteqarneq, qimuttunik qimmeqarneq aamma allanik qimmeqarneq pillugit 
Inatsisartut inatsisaat." 

Tulliullugu ataatsimiititaq isumaqarpoq qimmit pillugit kommunit ileqqoreqqusaat 
qimmit qitsuillu pillugit nutaanik ileqqoreqqusaliornikkut siunnersuutigineqartumit 



piaarnerusumik taarserneqartariaqartut. Taamaalilluni ataatsimiititap inassutigaa § 
29, imm. 4 imatut oqaasertalerneqassasoq: 

"Kommunit qimmit pillugit ileqqoreqqusaat atuutiinnassapput kapitali 4 
naapertorlugu qimmit qitsuillu pillugit ileqqoreqqusalianit taarserneqarnissamik 
tungaanut, kingusinnerpaamilli 31. december 1999." 

Ataatsimiititap siunnersuummik suliarinninnermini siunnersuutip § 19, imm. 3-at, 
qimminik qimuttoqarfiusunut qimminik sulisinneqartunik qimminillu innarluutilinnit 
ikiortigineqartunik kinguaassiorsinnaajunnaajunnaarsitsinissamik piumasaqaat 
misissorsimavaa. Ataatsimiititap paasisimavaa qimminik qimuttoqarfiusunut 
qimminik sulisinneqartunik qimminillu innarluutilinnit ikiortigineqartunik 
kinguaassiorsinnaajunnaarsitsinissaq nalinginnaasumik piumasaqaatigineqartartoq. 
Kinguaassiorsinnaajunnaarsitsisarneq pineqartoq tassaavoq vasectomimik 
taaneqartartoq, taama kinguaassiorsinnaajunnaartitsinermi anisuup aqqutaa kisimi 
kipineqartarpoq. Taamaaliornikkut qimmip suviaassutsini aammalu qimmitut 
sulisinneqartutut piginnaasani pigiinnartarpai, taamaattorli 
kinguaassiorsinnaajunnaartarluni. 

Taamatut oqaaseqarluni Inatsiseqarnermut ataatsimiititap isumaqatigiittup 
inassutigaa siunnersuut maannakkutut iluseqarluni Inatsisartunit aappassaaneerlugu 
suliarineqassasoq. 

